
АБУ РАЙҲОН БЕРУНИЙ ВА АБУ АЛИ ИБН СИНО: УСТОЗ ВА 

ШОГИРДНИНГ ИЛМИЙ МУЛОҚОТЛАРИ 

Абу Райҳон Беруний (973-1048) ва Абу Али Ибн Сино (980-1037) Ўрта 

Осиё IX-XII аср уйғониш даврининг буюк қомусий олимлари сифатида 

жаҳон тарихи саҳифаларига ўз номларини абадул-абад муҳрладилар. Улар 

қадимдан илм-фан ва маданият ўчоғи бўлган “кўзу-қошдек” ён қўшни 

Бухоро ва Хоразмда дунёга келишди ҳамда ўз умрларини давомида ўнлаб 

фан соҳаларига беқиёс ҳисса қўшиб, машҳурлик ва улуғворлик мартабасига 

эришишди. Абу Райҳон Беруний (“Беруний” ташқи шаҳарда яшовчи киши) 

75 йил, Абу Али Ибн Сино 57 йил умр кўрди. Беруний Ибн Синодан 7 ёш 

катта бўлиб, унга устоз мақомида эди.  

Абу Райҳон Беруний ўзига тўқ бўлмаган хонадонда вояга етиб, умри 

давомида не-не машаққат ва азобларни бошидан кечирган бўлса, Абу Али 

Ибн Синонинг умри Маҳмуд Ғазнавий таъқибидан яшириниб, 

дарбадарликда ўтди. Агар Абу Али Ибн Сино босиб ўтган йўллар 

харитасига қарайдиган бўлсак, 450 дан ортиқ (242 таси бизгача етиб 

келган) асарни асосан от ва туя устида туриб ёзган деган хулосага келиш 

мумкин. Бу икки улуғ даҳо ўз она тилларидан ташқари араб, сўғдий, форс, 

суриён, юнон ва қадимги яҳудий (иврит) тилларини яхши ўзлаштирган 

юнон ва рим фалсафаси ҳамда фанидан хабардор эдилар.  

Абу Райҳон Беруний “Қадимги Ҳиндистон” асарини ёзиш учун 

санскрит тилини ўрганди. Тақдир икки олимга Маъмун ибн Маъмун 

(ҳукмронлиги 909-1017) академияси, яъни “Маъмун академияси” 

(“Донишмандлар уйи”) да бақамти бўлиб илмий фаолият олиб боришни 

насиб этди. Абу Райҳон Беруний узоқ сафардан 1005 йилда Хоразмга 

қайтиб, Абу Аббос Маъмун II (995-1009) саройига келади. Кейинчалик 

“Маъмун академияси”нинг бошқарувчиси даражасига етган. Абу Райҳон 

Беруний Абу Али Ибн Синони Урганчга таклиф қилади. Икки олим 

ўртасида тиббиёт, астрономия, маъданшунослик, доришунослик, фалсафа 

каби фанлардан мулоқот ва мунозаралар юз берган. Гарчи, Абу Али Ибн 

Сино 1010-1011 йилларда Гурганч (Урганч)ни тарк этган бўлсада, 1009-

1017 йилларда, балким Маҳмуд Ғазнавий Хоразмдаги маъмунийлар 

давлатини босиб олгунча бу устозу-шогирдлик давом этган.  

Иккала олим фаолиятининг айрим параллеллари ҳақида фикр 

юритиш ўринли бўларди. Маълумки, дорилар доривор ўсимликлар, ҳайвон 

танаси ва минераллардан олинади. Абу Райҳон Берунийнинг “Сайдана” 

асарида 400 га яқин ўсимликлардан, 100 га яқин ҳайвон танасидан, 80 та 

минерал хом-ашёдан олинган дорилар ҳақида маълумотлар берилган. Абу 

Али Ибн Синонинг “Тиб қонунлари” асарида эса (асар 811 та бўлимдан 

иборат) 590 та ўсимлик, 125 га яқин ҳайвон танаси ва 85 та минераллардан 

дори-дармон олинганлиги кўрсатилган. Беруний асарида доривор 

воситалар асосан ўсимлик ва қисман ноорганик моддалар ҳисобидан 

кўпайиб борганлигини кўриш мумкин. Абу Райҳон Беруний кўпгина 

дориларни сўраб-суриштириш орқали аниқлаган, Абу Али Ибн Сино эса 

дориларни ўсимлик, гиёҳ ва ҳайвон танасидан ўзи тайёрлаган.  

Иккала олим “донишмандлик” (фалсафа)ни юнон ва рим 

файласуфлари таълимотидан ўрганган. Бироқ Абу Райҳон Беруний 

Демокрит фалсафасига ихлосманд бўлса, Абу Али Ибн Сино Аристотель 

(Арасту) фалсафаси тарафдори бўлган. Шу сабабли улар ўртасида дунёни 

идрок этиш ва тасаввур қилишда муштарак жиҳатлар билан бирга 

мунозарали, тортишувли масалалар ҳам мавжуд бўлган. Айниқса, 

Аристотель фалсафасининг давлатни бошқариш шакл ва усуллари 

жамиятдаги табақаларга муносабат масалаларига Абу Али Ибн Сино ўз 

эътирозларини билдирган. 

Шарқшунос олим Абдусодиқ Ирисов Абу Райҳон Беруний ва Абу 

Али Ибн Сино ўртасидаги мактубий алоқалари ҳақида ўз тадқиқотларида 

анчагина маълумотлар келтирган. Мактубий алоқалар араб тилида олиб 

борилган бўлиб, кейинчалик форс-тожик ва ўзбек тилларига таржима 

қилинган. Шарқшунос ва таржимон олимнинг таъкидича, илм-фан ҳақида 

хабар берувчи мактубларнинг бор-йўғи 18 таси бизгача сақланиб қолган. 

Айниқса, ушбу мактубларда Абу Али Ибн Сино Демокрит фалсафасига 

эътирозлар билдириб, материянинг энг содда, бўлинмас шакли 4 унсур: 

ҳаво, олов, сув, тупроқдан иборат. Уларнинг турлича ўзаро бирикуви 

натижасида мураккаб моддий нарсалар таркиб топади. Мураккб нарсалар 

шаклан ўзгариши мумкин, лекин уларнинг моддий асоси бўлган 4 унсур 

йўқолмайди, абадий сақланади каби ўз фикрида қатъий турган.  

Мактуботлардан бирида Абу Райҳон Беруний Ибн Синога мурожаат 

қилиб: “Аристотель нега ўз қарашларида дунёни 6 томони бор ?” - деган 

фаразни илгари суради. “Ер шарсимон-ку, унинг томонлари йўқ-ку” - деб 

шогирдини саволга тутади.  

Абу Али Ибн Сино Абу Райҳон Берунийга жавоб ёзар экан: 

“файласуфлар аниқлашича, дунёнинг 6 та томони бор. Улар узунлик, 

кенглик, чуқурлик ва шу ўлчовларнинг 2 тадан томони бор, бу эса 6 

томонга тенг. Шарни ҳам томонлари йўқ дейиш нотўғри, унинг ҳам 

узунлиги, кенглиги, чуқурлиги бор” - деб жавоб қайтаради. Ёхуд, Абу Али 

Ибн Синонинг “Уржуза” тиббиётга оид шеърий асари, “Арузий ҳикмат” 

ҳақида Абу Райҳон Беруний ўз фикрини мактублари орқали баён этган. 

Олимларнинг таъкидича, икки мутафаккир ўртасидаги мактубий 

ёзишмалар кўп нусхада бўлган, бироқ фақат 18 таси бизгача етиб келган 

холос. Таъкидлаш жоизки, ушбу мактуботларда ижтимоий-маиший 

масалалар эмас, балки, илм-фанга оид мунозаралар давом эттирилган. 

Ёшлигидан иккала феноменал (ғайритабиий) салоҳиятга эга бўлган устозу-

шогирд ўзларидаги илмий салоҳиятни фан ривожи ва халқи учун бахшида 

этган. Кишини ҳайратга соладиган икки мутафаккир ҳаётидан айрим 

лавҳаларни келтириш орқали фикр-мулоҳазамизни давом эттирмоқчимиз. 

Маълумки, Абу Райҳон Беруний география (жуғрофия) фани, 

маъданшунослик соҳаси билан ҳам жиддий равишда шуғулланган. Унинг 

томонидан ҳозирги Ўрта Осиё минтақасига оид 7 та харита яратилган. 

Ушбу хариталарда ҳатто, минтақанинг қайси ерларида ерости маъданлари 

мавжуд эканлиги ҳам махсус белгиларда акс эттирилган. Афсуски, ушбу 

хариталар бизгача етиб келмаган, агар улар бугунги авлод қўлида 

бўлганида эди, геолог, кон қидирувчилар иши бир неча карра енгиллашган 

бўлармиди ? Ёхуд, Америка қитъаси мавжудлигини ернинг шарсимон 

эканлиги қонуниятидан келиб чиқиб, глобус яратиб асослашнинг ўзи улуғ 

кашфиёт эди. Шу сабабли ўзбек адиби, Ўзбекистон қаҳрамони Абдулла 

Орипов ўзининг “Ўзбекистон” номли машҳур шеърида: 

“Америка сеҳрли диёр, 

Ухлар эди Калумб ҳам ҳали. 

Денгиз ортин ёритди илк бор, 

Берунийнинг ақл машъли”. - деб олимнинг беқиёс хизматини 

улуғлаганди.  

Абу Али Ибн Сино ҳам устози ва замондоши Берунийдек юксаклик 

шоҳсупасига болалигидаёқ чиққан эди. Манбаларда Абу Али Ибн 

Синонинг отаси Абдуллоҳ ўғлига таълим бергани учун устоз Исмоил 

Нотилийга учқур отларидан бирини совға қилади. Шунда Нотилий Ибн 

Сино зеҳнини юқори баҳолаб “сенинг ўғлинг билан учрашувдан кейин 

менга отда эмас, эшакда юриш қолди...Ўғлингни эҳтиёт қил !” деб насиҳат 

қилган. Ҳақиқатдан ҳам Абу Али Ибн Сино ишончни оқлаб, бежиз: “17 

ёшгача мен инсоният яратган илмларни ўргандим. Сўнгра эса мавжуд 

илмларга янги илмлар қўшдим” демаганди. Ушбу мақоламизга илм-фан 

соҳасида юксак чўққиларни забт этган, бироқ камтарлик ва оддийлик 

рутбасида турган Абу Али Ибн Синонинг Абу Райҳон Берунийга ҳам 

таалуқли бўлган тўртликларидан бирини келтириш орқали нуқта 

қўймоқчимиз. 

“Ҳеч гап қолмади маълум бўлмаган, 

Жуда оз сир қолди мавҳум бўлмаган. 

Билимим ҳақида чуқур ўйласам, 

Билдимки, ҳеч нарса маълум бўлмаган”. 

Ҳақиқатдан ҳам “меваси мўл дарахтнинг шохи ерга эгилган бўлади” 
деган халқимиз орасидаги нақлга ярашиқлик бўлган Абу Райҳон Беруний 
ва Абу Али Ибн Сино тарихимизнинг 1000 йилар олис масофасидан туриб 
бугунги авлодга маънавий, руҳий мадад бериб турибди.  

